
				Kwakwarapa e ne e le kwena e kgolo tota. Kwakwarapa o ne a nna kwa nokeng ya Swike. O ne a nna a le esi ka bodutu. 

				Kwakwarapa o ne a kobile diphologolo tse dingwe gore a tle a nwe metsi a le esi. O ne a le pelomaswe mo diphologolong tse dingwe.

				O ne a tlhola a armetse letsatsi mo letlapeng le legolo. A gogobisa mogatla wa gagwe mo mmung.

				Diphologolo di ne di nanabela go nwa metsi bosigo. E re fa Kwakwarapa a di bona, a leke go di tshwara.

				Diphologolo tsa romela Setlhong go buisana le Kwakwarapa. Di ne di batla kagiso fela. Kwakwarapa a gana go reetsa.

				Diphologolo tsa dumelana go buisana le Kwakwarapa gore ba abelane metsi. Tsa romela Setlhong. Kwakwarapa a tswelela ka go nna manganga.

				Kwakwarapa le Setlhong ba se ka ba dumelana. Kwakwarapa a re, “Ke nna kgosi ya fa nokeng ya Swike. Ga go yo o dumeletsweng go nwa metsi mo nokeng ya me.” Setlhong a boela morago a sulafaletswe.

				Setlhong a boela morago le karabo. A gorosa molaetsa wa gore Kwakwarapa o santse a ngangabetse. Diphologolo tsa loga leano la go mmeela serai.

				Mosong oo, serai sa tshwara Kwakwarapa. 

				Kwakwarapa a tsietsa legotlo gore le mo thaolole. Legotlo la ja megala ya serai. Kwakwarapa kwena, a leka go sia.

				Diphologolo tsa mmona mme tsa mo tshwara. Tsa mo isa kwa go kgosi Tlou.

				Setlhong a bega Kwakwarapa kwa kgosinga re, “Mong wa lefatshe kgosi Tlou, Kwakwarapa o gana ka metsi a noka ya Swike.” 

				Nakong eo, Kwakwarapa o ne a roromela thata.

				Kgosi ya re, “O pelomaswe wena Kwakwarapa. Gompieno ke la bofelo o ganela diphologolo nwa metsi a noka ya Swike. Ga re kitla re go dumelela go utlwisa diphologolo tsa naga ya me botlhoko.”

				Kgosi e ne e swabile thata, mme a re “Lotlhe lo diphologolo tsa me. Dilo tsotlhe mo mmusong wa me di tshwanetse go abelanwa.” 

				Kwakwarapa o ne a swabisitswe ke se a se dirileng.

				Kwakwarapa a amogela molato wa gagwe. A ikopela maitshwarelo go diphologolo. Diphologolo tsa dumelana go mo itshwarela.

				Go tloga ka letsatsi leo, diphologolo tsa phela ka boitumelo. Tsa nwa metsi kwa nokeng ya Swike di gololosegile.

